                                                     

    ШЕШІМ
                         ҚАЗАҚСТАН РЕСПУБЛИКАСЫ АТЫНАН

17 маусым 2015 жыл	                    	                                Қызылорда қаласы

         	Қызылорда қалалық соты құрамында төрағалық етуші судья Жүсіпов Т.Қ., сот отырысының хатшысы Нұртазина С. болып, прокурор Ш.Өтемістің, тараптар: талапкер Тәжібаев Нышанбай Исламұлының сенімхат негізінде әрекет ететін өкілі Жуантаев Құдайбергеннің, жауапкер «Мунай-Логистик» жауапкершілігі шектеулі серіктестігінің сенімхат және ордер негізінде әрекет ететін өкілі адвокат Даубалаев Мейрбек Тиллабекулының, жауапкер «NOMAD INSURANCE» сақтандыру компаниясының сенімхат негізінде әрекет ететін өкілі Баймаханов Турсынбай Удербаевичтің, даудың нысанасына дербес талаптарын мәлімдемейтін үшінші тұлға «Мемлекеттік аннуитеттік компания» өмірді сақтандыру компаниясы» Акционерлік қоғамының сенімхат негізінде әрекет ететін өкілі Бегалиев Азамат Канагатовичтың қатысуларымен, ашық сот отырысында, Қызылорда қалалық сотының сот мәжілісі залында талапкер Тәжібаев Нышанбай Исламұлының жауапкерлер «Мунай-Логистик» жауапкершілігі шектеулі серіктестігіне, «NOMAD INSURANCE» сақтандыру компаниясына берген еңбек міндеттерін атқару барысында қайтыс болған қызметкердің асыраушысыз қалған әкесіне келтірілген зиянды өндіру туралы талап арызы бойынша азаматтық ісін қарап,

А Н Ы Қ Т А Д Ы:

Талапкер Тәжібаев Н.И. жауапкер «Мунай-Логистик» жауапкершілігі шектеулі серіктестігіне берген еңбек міндеттерін атқару барысында қайтыс болған қызметкердің асыраушысыз қалған әкесіне келтірілген зиянды өндіру туралы талап арызымен сотқа жүгінді.
Сот мәжілісі барысында талапкер талап арызда көрсетілген талаптарды ұлғайтып, «NOMAD INSURANCE» сақтандыру компаниясын жауапкер ретінде тартып, еңбек міндеттерін атқару барысында қайтыс болған қызметкердің асыраушысыз қалған әкесіне келтірілген зиянды өндіру туралы арызымен жүгінді.   
Талапкер талап арызын өзінің баласы Ж.Н.Таджибаевтің жұмыс беруші «Мунай-Логистик» жауапкершілігі шектеулі серіктестігімен 01.10.2014 жылы жеке еңбек шартын жасап, монтажник қызметіне қабылданғанына, оның еңбек міндеттерін атқаруы барысында 04.11.2014 жылы қайтыс болғанына, аталған жазатайым оқиға бойынша тексеру комиссиясы құрылып, комиссия қорытындысы бойынша жазатайым оқиға өндіріске байланысты болғаны анықталып, 21.11.2014 жылы тиісінше № 45 акт толтырылғанына, Ж.Н.Таджибаевтің өз еңбек міндеттерін атқарған кезде оны жазатайым оқиғалардан міндетті сақтандыру шарты жұмыс беруші тарапынан жасалмағанына, 04.11.2014 жылы жұмыс берушінің «Рүстем» есімді қызметкерінің ұйымдастыруымен баласының мүрдесін үйіне алып келіп, жұмыс бабында жүріп қайтыс болғанына кешірім сұрап, 500 000 (бес жүз мың) теңге ақша сомасын бергеніне негіздеп, жауапкер «Мунай-Логистик» жауапкершілігі шектеулі серіктестігінен еңбек міндеттерін атқару барысында қызметкердің қайтыс болуына байланысты келтірілген жерлеуге жұмсалған шығыстар есебінен 185 200 (бір жүз сексен бес мың екі жүз) теңгені немесе 198 200 (бір жүз тоқсан сегіз мың екі жүз) теңгені, «Мемлекеттік аннуитеттік компания» өмірді сақтандыру компаниясы» Акционерлік қоғамы есептеп бергеніндей, 04.11.2014 ж. – 12.03.2015 ж. дейін 166 264 (бір жүз алпыс алты мың екі жүз алпыс төрт) теңге көлемінде сақтандыру сыйақысын, асыраушысы қайтыс болуы салдарынан біржолғы төлемге үш жылдық төлем үшін 1 260 072 (бір миллион екі жүз алпыс мың жетпіс екі) теңгені, 10 000 000 (он миллион) теңге моральдық залалды өндіруді, сонымен қатар, жауапкер «Мунай-Логистик» жауапкершілігі шектеулі серіктестігін «Мемлекеттік аннуитеттік компания» өмірді сақтандыру компаниясы» Акционерлік қоғамымен аннуитеттік шарт жасасуды міндеттеуді соттан сұрайды.
Талапкер талап қою талаптарының мөлшерін ұлғайту туралы арызын 04.11.2014 жылы орын алған жазатайым оқиғаға қатысты мемлекеттік тіркеу нөмірі 353 CH, «Mitsubishi Fuso» маркалы автокөлігі жүргізушісіне қылмыстық іс қозғалып, сот үкімі қабылданғанына, аталған автокөліктің «NOMAD INSURANCE» сақтандыру компаниясында сақтандырылғанына негіздеп, жауапкер «NOMAD INSURANCE» сақтандыру компаниясынан баласының қайтыс болуына байланысты 1 000 АЕК, яғни 1 982 000 (бір миллион тоғыз жүз сексен екі мың) теңгені, қайтыс болған адамды жерлеген адамға 100 АЕК, яғни 198 200 (бір жүз тоқсан сегіз мың екі жүз) теңгені өндіруді сұрайды.
Сот мәжілісі барысында талапкер өкілі Жуантаев Қ. талап арызда және  талап қою талаптарының мөлшерін ұлғайту туралы арызында көрсетілген талаптарды қуаттап, толығымен қанағаттандыруды сұрады. 
Жауапкер «Мунай-Логистик» жауапкершілігі шектеулі серіктестігінің өкілі Даубалаев М.Т. сот мәжілісі барысында талап арызда көзделген талаптарды мойындамайтындығын айтып, жұмыс берушіге талап негізсіз қойылғаны, талапкер баласы қайтыс болғаннан кейін 500 000 (бес жүз мың) теңге көлемінде материалдық көмектің берілгені, 04.11.2014 жылы орын алған жазатайым оқиғаға қатысты мемлекеттік тіркеу нөмірі 353 CH, «Mitsubishi Fuso» маркалы автокөлігі жүргізушісі сот үкімі негізінде кінәлі деп танылғаны, сәйкесінше талаптың кінәлі тұлғаға қойылуы қажет екендігі жөнінде түсінік беріп, талап арызды қанағаттандырусыз қалдыруды сұрады. 
Жауапкер «NOMAD INSURANCE» сақтандыру компаниясының өкілі Баймаханов Т.У. мемлекеттік тіркеу нөмірі 353 CH, «Mitsubishi Fuso» маркалы автокөлігінің сақтандырылғаны, алайда, сақтандыру төлемін жүзеге асыру үшін қажетті құжаттар өткізілмегені жөнінде түсінік берді.   
Даудың нысанасына дербес талаптарын мәлімдемейтін үшінші тұлға «Мемлекеттік аннуитеттік компания» өмірді сақтандыру компаниясы» Акционерлік қоғамының сенімхат негізінде әрекет ететін өкілі Бегалиев А.К. сот мәжілісі барысында еңбек міндеттерін атқарған кезде қызметкерлерді жазатайым оқиғалардан міндетті сақтандыру шартын жасасу жұмыс берушінің заңмен жүктелген міндеті екені, қызметкер қайтыс болған кезде міндетті төленетін төлемдер аннуитеттік компания арқылы жүзеге асырылуы қажет екендігі жөнінде түсінік берді.
Азаматтық іс құжаттарын зерттеп, іске қатысушы тұлғалардың түсініктемелерін, куәлердің айғақтарын, прокурордың талап арыз ішінара қанағаттандырылуы тиіс деп берген қорытындысын тыңдап, сот келесі тұжырымға келеді.
Қазақстан Республикасының Азаматтық кодексінің 936-бабына сай, азаматтың шарттық мiндеттемелердi, еңбек (қызмет) мiндеттерiн, әскери қызмет мiндеттерiн орындауы кезiнде өмiрi мен денсаулығына келтiрiлген зиян, егер заң актiлерiнде немесе шартта көтерiңкi жауаптылық көзделмесе, осы тараудың ережелерi бойынша өтеледi.
Азаматтық іс құжаттарына тіркелген 01.10.2014 жылғы еңбек шартына сәйкес, Таджибаев Жалгас Нишанбаевич «Мунай-Логистик» жауапкершілігі шектеулі серіктестігіне монтажник қызметіне алынып, екі ай сынақ мерзімі белгіленген.
Аталған еңбек шартының негізінде «Мунай-Логистик» жауапкершілігі шектеулі серіктестігі тарапынан 01.10.2014 жылы бұйрық қабылданды. 
Жалақы туралы анықтамаға сай, Таджибаев Жалгас Нишанбаевичтің айлық табысы 70 005 (жетпіс мың бес) теңге болып айқындалған. 
Қазақстан Республикасының Еңбек кодексінің 1-бабының 1-тармағының 63-тармақшасына сәйкес, өндірістегі жазатайым оқиға - өзінің еңбек (қызмет) міндеттерін немесе жұмыс берушінің тапсырмаларын орындауы кезінде, қызметкердің өндірістік жарақаттануы, денсаулығының кенеттен нашарлауы немесе улануы салдарынан оның еңбекке қабілеттілігінен уақытша немесе тұрақты айрылуына, кәсіптік ауруға шалдығуына не өліміне әкеп соқтырған зиянды және (немесе) қауіпті өндірістік фактордың қызметкерге әсер ету.
Сот мәжілісі барысында «Мунай-Логистик» жауапкершілігі шектеулі серіктестігінің қызметкері Ж.Н.Таджибаевтің 04.11.2014 жылы өз қызметтік міндеттерін орындауы кезінде жазатайым оқиғадан қайтыс болғаны анықталды. Аталған мән-жай бойынша комиссия құрылып, 21.11.2014 жылы жазатайым оқиға туралы акт қабылданып, жұмыс берушінің кінәсі 100 %, ал қызметкердің кінәсі 0 % деп белгіленген.
Қазақстан Республикасының Еңбек кодексінің 23-бабының 2-тармағының 14-тармақшасына сәйкес, жұмыс беруші қызметкер еңбек (қызметтік) міндеттерін атқарған кезде оны жазатайым оқиғалардан сақтандыруға міндетті.
Алайда, сот мәжілісі барысында жұмыс беруші «Мунай-Логистик» жауапкершілігі шектеулі серіктестігінің өзінің қызметкері Таджибаев Жалгас Нишанбаевичтың еңбек міндеттерін атқарған кезде оны жазатайым оқиғалардан сақтандыруға бағытталған сақтандыру компаниясымен шарт жасамағаны анықталды.
Қазақстан Республикасының Еңбек кодексінің 164-бабының 1 және 2-тармақтарының талаптарына сәйкес, қызметкер еңбек міндеттерін атқаруына байланысты оның өміріне және (немесе) денсаулығына зиян келтірілген кезде жұмыс беруші зиянды Қазақстан Республикасының азаматтық заңнамасында көзделген көлемде өтеуге міндетті. Осы баптың 4-тармағында көзделген жағдайды қоспағанда, осы баптың 1-тармағында көзделген зиян қызметкердің сақтандыру төлемдері болмаған кезде толық көлемде өтеледі.   
Өндірісте қайтыс болған Таджибаев Жалгас Нишанбаевичтың туу туралы куәлігіне сай, «әкесі» графасында Тәжібаев Нышанбай Исламұлы көрсетілген.
Қазақстан Республикасының Азаматтық кодексінің 940-бабының 1-тармағына сәйкес, азамат қайтыс болған жағдайда қайтыс болған адамның асырауындағы немесе ол қайтыс болған күнге дейiн одан жәрдем ақша алуға құқылы болған еңбекке жарамсыз адамдардың, қайтыс болған адамның ол қайтыс болғаннан кейiн туған баласының, сондай-ақ ата-анасының бiреуі, зайыбы не еңбекке қабiлеттiлiгiне қарамастан жұмыс iстемейтiн және қайтыс болған адамның асырауында болған балаларын, немерелерiн, жасы он төртке толмаған не аталған жасқа толса да, медицина органдарының қорытындысы бойынша денсаулық жағдайына байланысты басқа адамның күтуiне мұқтаж аға-iнiлерi мен апа-қарындастарын (жас балаларды) күтумен айналысатын, отбасының басқа да мүшесiнiң зиянды өтетiп алуға құқығы бар.
Қызылорда облысы Шиелі аудандық сотының 30.12.2014 жылы қабылданып, 15.01.2015 жылы заңды күшіне енген шешіміне сәйкес, Тәжібаев Нышанбай Исламұлының баласы Таджибаев Жалгас Нишанбаевичтың 04.11.2014 жылға, яғни қайтыс болғанға дейін асырауында болғандығы жайлы фактісі анықталған.
Сот жауапкер өкілі М.Т.Даубалаевтің 04.11.2014 жылы орын алған жазатайым оқиғаға қатысты мемлекеттік тіркеу нөмірі 353 CH, «Mitsubishi Fuso» маркалы автокөлігі жүргізушісі сот үкімі негізінде кінәлі деп танылғаны, сәйкесінше талаптың кінәлі тұлғаға қойылуы қажет екендігі жөнінде уәждері келесі мән-жайлар бойынша негізсіз болып табылады.
Көлік құралының тіркелу куәлігіне сәйкес, мемлекеттік тіркеу нөмірі 353 CH, «Mitsubishi Fuso» маркалы автокөлігінің меншік иесі болып «Мунай-Логистик» жауапкершілігі шектеулі серіктестігі табылады, ал жүргізуші жазатайым оқиға орын алу сәтінде өз қызметтік міндеттерін атқарған.
Қазақстан Республикасы Жоғарғы Сотының «Соттардың денсаулыққа келтірілген зиянды өтеу жөніндегі Республика заңдарын қолданудың кейбір мәселелері туралы» Нормативтік қаулысының 7-тармағының талаптарына сай, қатерлi орын туғызушыны оның иесiмен еңбек шарты бойынша басқарып отырған адам (жүргiзушi, машинист, оператор және т.б.) қатерлi орын туғызушының иесi болып танылмайды және зардап шеккен адамның алдында жауапты болмайды. Егер автокөлiк кәсiпорындары және басқа да кәсiпорындар автомашиналарын өзiнiң жұмысшыларына, яғни кәсiпорынмен еңбек қатынастарында болып, кәсiпорын мүддесiнде еңбек еткен адамдарға жалға беру шарты бойынша тапсырса және көлiк құралы нақты айтқанда кәсiпорынның иелiгiнен шықпаса, онда келтiрiлген зиян үшiн қатерлi орын туғызу иесi ретiнде кәсiпорын жауапты болады.   
Талапкердің жерлеуге жұмсалған шығыстар есебінен 185 200 (бір жүз сексен бес мың екі жүз) теңгені өндіру туралы талабы келесі негіздермен қанағаттандырылусыз қалдырылуы тиіс.
Сот мәжілісі барысында анықталғанындай, Ж.Н.Таджибаевтің еңбек міндеттерін атқарған кезде оны жазатайым оқиғалардан сақтандыруға бағытталған сақтандыру компаниясымен шарт жасалмаған. Талапкердің жерлеуге кеткен шығынды нақты сақтандыру сомасынан есептеуі негізсіз болып табылады. Сондықтан, жерлеуге кеткен шығындар Қазақстан Республикасының Азаматтық кодексі 946-бабының нормаларымен реттелеуі тиіс. 
Қазақстан Республикасының Азаматтық кодексі 946-бабының талаптарына сәйкес, жәбiрленушiнiң қайтыс болуына байланысты зиян үшiн жауапты адамдар жерлеуге қажеттi шығындарды осы шығындарды көтерген адамға өтеуге мiндеттi.
Қазақстан Республикасы Жоғарғы Сотының «Соттардың денсаулыққа келтірілген зиянды өтеу жөніндегі Республика заңдарын қолданудың кейбір мәселелері туралы» Нормативтік қаулысының 12-тармағының талаптарына сай, соттар өтелуге тиiс жерлеу шығындарына жерлеуге тiкелей қатысы бар қажеттi шығындар (табыт жасауға, өлген адам үшiн киiм, венок сатып алуға, зират қазуға, марқұмды жерлеу орнына жеткiзу және т.б. арналған шығындар) ғана жататынын ескеруi қажет. Ескерткiш пен қоршау орнатуға арналған шығындар да өтелуге тиiс, бұл орайда оларды әзiрлеудiң нақты сомасы алынады, бiрақ ол сол жерде орнатылған стандартты ескерткiштер мен қоршаулардың шектi бағасынан аспауға тиiс. 
Сот отырысында талапкер тарапынан жерлеуге байланысты кеткен шығынды растайтын дәлелдемелер табыс етілмеді. Ал, Қазақстан Республикасының Азаматтық іс жүргізу кодексінің 65-бабына сәйкес, әр тарап өзінің талаптарының және қарсылықтарының негізі ретінде сілтеме жасайтын мән-жайларды дәлелдеуі тиіс.
Талапкердің 04.11.2014 ж. – 12.03.2015 ж. дейін 166 264 (бір жүз алпыс алты мың екі жүз алпыс төрт) теңге көлемінде төлемді сақтандыру сыйақысы деп көрсетуіне қарамастан, сот аталған төлемнің Қазақстан Республикасы Азаматтық кодексінің 941-бабында көрсетілген негіздер бойынша жауапкер «Мунай-Логистик» жауапкершілігі шектеулі серіктестігінен өндірілуі тиіс деп санайды.
Қазақстан Республикасының Азаматтық кодексі 941-бабының 1-тармағының талаптарына сәйкес, азаматтың қайтыс болуына байланысты зиянды өтетуге құқығы бар адамдарға зиян оның көзi тiрi кезiнде өзiнiң асырауына алған немесе алуға құқылы қайтыс болған адамның табысының (кiрiсiнiң) осы Кодекстiң 938-бабының ережелерi бойынша есептелген үлесi мөлшерiнде өтеледi.
Сот отырысында анықталғанындай, Ж.Н.Таджибаевтің айлық табысы 70 005 (жетпіс мың бес) теңге болып айқындалған.
Қазақстан Республикасының Азаматтық кодексінің 940-бабының 3-тармағына сәйкес, зиян: кәмелетке толмағандарға - он сегiз жасқа толғанға дейiн, он сегiздегi және одан да ересек жастағы оқушыларға - күндiз оқыту нысанындағы оқу орындарындағы оқуы аяқталғанға дейiн, бiрақ әрi кеткенде жиырма үш жасқа дейiн; елу сегiз жастан асқан әйелдер мен алпыс үш жастан асқан ер адамдарға - өмiр бойы; мүгедектерге - мүгедектiк мерзiмiне; ата-аналарының бiреуiне, жұбайына не қайтыс болған адамның асырауында болған балаларын, немерелерiн, аға-iнiлерi мен апа-сiңлiлерiн, қарындастарын күтумен айналысатын отбасының басқа мүшесiне - олар он төрт жасқа толғанға дейiн не денсаулық жағдайы өзгергенге дейiн өтеледi.
Қазақстан Республикасы Жоғарғы Сотының «Соттардың денсаулыққа келтірілген зиянды өтеу жөніндегі Республика заңдарын қолданудың кейбір мәселелері туралы» Нормативтік қаулысының 16-тармағының талаптарына сәйкес, зиянды өтеу үшiн берiлетiн ақшалай сомалар зардап шегушiге денсаулығына зақым келу нәтижесiнде жалақысын (табысын) жоғалтқан кезден бастап, ал қайтыс болған адамның асырауындағы адамдарға - ол қайтыс болған күннен бастап, бiрақ сараптама комиссиясының қорытындысында көрсетiлген мерзiмде немесе өмiрлiк олардың зиянды өтеу үшiн берiлген ақшалай сомаларды алу құқына ие болған күннен кейiн берiлуi тиiс.
Азаматтық іс құжаттарына тіркелген жалпы еңбекке қабілетінен айырылу дәрежесі туралы № 0157660 анықтамасына сәйкес, талапкер жалпы еңбекке қабілетінен айырылу дәрежесі 50 % деп көрсетіліп, мүгедектік 12.03.2015 жылға дейін белгіленген. Аталған анықтаманы беруге медициналық-әлеуметтік сараптаманың № 496 қорытындысы негіз болған. 
Талапкер Тәжібаев Н.И. мүгедектік белгіленген мерзімі біткеннен кейін қайта куәландырудан өткені жөнінде сотқа сәйкесінше құжаттар табыс етпеді.
Аталған мән-жайларға байланысты, талапкер баласының жазатайым оқиғадан қайтыс болған уақытынан бастап сараптама комиссиясының қорытындысында көрсетiлген мерзiмге дейін, яғни 04.11.2014 ж. – 12.03.2015 ж. дейін 166 264 (бір жүз алпыс алты мың екі жүз алпыс төрт) теңге көлемінде ақшалай сомасы өндірілуі тиіс.  
Талапкердің асыраушысы қайтыс болуы салдарынан біржолғы төлемге үш жылдық төлем үшін 1 260 072 (бір миллион екі жүз алпыс мың жетпіс екі) теңгені өндіру бөлігі де қанағаттандырылусыз қалдырылуы тиіс, себебі азаматтық істі қарау барысында талапкер сотқа мүгедектіктің 12.03.2015 жылдан кейін мерзімі ұзарғаны жөнінде дәлелдемелер табыс етпеді. 
Сот талапкердің «NOMAD INSURANCE» сақтандыру компаниясына берген еңбек міндеттерін атқару барысында қайтыс болған қызметкердің асыраушысыз қалған әкесіне келтірілген зиянды өндіру туралы талап арызын келесі негіздер бойынша толық көлемде қанағаттандырусыз қалдырады.
Азаматтық іс құжаттарына тіркелген мемлекеттік тіркеу нөмірі 353 CH, «Mitsubishi Fuso» маркалы автокөлігінің сақтандыру полисіне сәйкес, сақтандыру полисі 31.03.2014 ж. жасалған және 01.04.2014 ж. – 31.03.2015 ж. әрекет етеді.
Алайда, жазатайым оқиға өндіріс орнында орын алған, бұл жағдайда, қызметкердің өміріне келтірілген зиян үшін жұмыс берушінің материалдық жауапкершілігінен туындайтын норма әрекет етеді.   
Сот талапкердің жауапкер «Мунай-Логистик» жауапкершілігі шектеулі серіктестігін «Мемлекеттік аннуитеттік компания» өмірді сақтандыру компаниясы» Акционерлік қоғамымен аннуитеттік шарт жасасуды міндеттеу туралы талабын келесі негіздер бойынша қанағаттандырылусыз қалдырылуы тиіс.
Қазақстан Республикасының «Қызметкер еңбек (қызметтік) міндеттерін атқарған кезде оны жазатайым оқиғалардан міндетті сақтандыру туралы» Заңының 1-бабының 1-тармақшасына сәйкес, аннуитеттік сақтандыру шарты – сақтандырушыны шартта белгiленген мерзiм iшiнде сақтандыру төлемiн пайда алушының пайдасына мерзiмдi төлемдер түрiнде жүзеге асыруға мiндеттi ететiн сақтандыру шарты.
Қазақстан Республикасының «Қызметкер еңбек (қызметтік) міндеттерін атқарған кезде оны жазатайым оқиғалардан міндетті сақтандыру туралы» Заңының 23-бабының 1-тармақшасына сәйкес, аннуитет шарты зардап шеккен қызметкердiң не қызметкердiң қайтыс болуына байланысты зиянды өтетуге құқық алған тұлғалардың Қазақстан Республикасының Азаматтық кодексiнде белгiлеген мөлшерде және мерзiмдерде кiрiс алуын қамтамасыз ететiн шарттармен жасалады.
Аннуитеттік шарт бойынша қызметкердiң қайтыс болуына байланысты зиянды өтетуге құқық алған тұлғаларға тиесілі төлемдердің ай сайын жүзеге асырылатынын ескере отырып, ал асыраушысының қайтыс болуына байланысты 166 264 (бір жүз алпыс алты мың екі жүз алпыс төрт) теңге мөлшерінде зиянның өткен шаққа, яғни 04.11.2014 ж. – 12.03.2015 ж. дейін өндірілгенін ескере отырып, жұмыс берушіні талапкердің мүгедектігі мерзімінің ұзарғанына дейін аннуитеттік шарт жасасуға міндеттеуге негіздер жоқ.     
Талапкердің моральдық залалды өтеу туралы талабы келесі негіздер бойынша ішінара қанағаттандырылуы тиіс.
Қазақстан Республикасының Азаматтық кодексінің 951-бабының 1 және 4-тармақтарының талаптарына сәйкес, моральдық зиян - жеке тұлғалардың өзiндiк мүлiктiк емес игiлiктерi мен құқықтарының бұзылуы, кемсiтiлуi немесе олардан айырылуы, соның iшiнде жәбiрленушiнiң өзiне қарсы құқық бұзушылықтың жасалуы салдарынан басынан кешірген (төзімін тауысқан, уайымға салған) жан азабы немесе тән азабы (қорлау, ызаландыру, қысым жасау, ашуландыру, ұялту, түңілту, тән қиналуы, залал шегу, қолайсыз жағдайда қалу және т.б. Зиян келтірушінің кінәсіне қарамастан моральдық зиян мына жағдайларда, егер: 1) зиян азаматтың өмiрi мен денсаулығына жоғары қауiптілiк көзi арқылы келтiрiлсе, өтеледі.
Сот әділеттілік, парасаттылық принципін басшылыққа ала отырып, талапкердің жалғыз асыраушысынан айырылуына байланысты жауапкер «Мунай-Логистик» жауапкершілігі шектеулі серіктестігінен 500 000 (бес жүз мың) теңге көлемінде моральдық зиян өндірілу тиіс деп санайды. 
          Қазақстан Республикасы АІЖК-нің 217-221 баптарын басшылыққа алып, сот                                                      

ШЕШІМ ЕТТІ:

          Талапкер Тәжібаев Нышанбай Исламұлының жауапкерлер «Мунай-Логистик» жауапкершілігі шектеулі серіктестігіне, «NOMAD INSURANCE» сақтандыру компаниясына берген еңбек міндеттерін атқару барысында қайтыс болған қызметкердің асыраушысыз қалған әкесіне келтірілген зиянды өндіру туралы талап арызы ішінара қанағаттандырылсын. 
Жауапкер «Мунай-Логистик» жауапкершілігі шектеулі серіктестігінен талапкер Тәжібаев Нышанбай Исламұлының пайдасына асыраушысының қайтыс болуына байланысты 166 264 (бір жүз алпыс алты мың екі жүз алпыс төрт) теңге мөлшерінде зиян өндірілсін.
Жауапкер «Мунай-Логистик» жауапкершілігі шектеулі серіктестігінен талапкер Тәжібаев Нышанбай Исламұлының пайдасына 500 000 (бес жүз мың) теңге көлемінде моральдық зиян өндірілсін.
Талаптың қалған бөлігі қанағаттандырылусыз қалдырылсын.
Шешімге Қызылорда қалалық соты арқылы шешімнің көшірмесі тапсырылған күннен бастап он бес күн ішінде Қызылорда облыстық сотының апелляциялық сот алқасына Қазақстан Республикасы Азаматтық іс жүргізу кодексінің 334, 335-баптарының талаптары сақтала отырып шағым немесе наразылық келтірілуі мүмкін.

Төрағалық етуші судья						        Жүсіпов Т.Қ.

